
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨВСӨН ХАВХАГ

	Доор өгүүлэх энэ хэрэг явдал манай эндхийн заводод биш, Сысертийн хэсэгт саявтар болсон юм. Миний эцэг өвгөд тэр үед жаалхан багачуул байж, хүдрийг угааж цэвэрлэх, хайлах зуух руу зөөж слесарь, төмрийн дархны газар ажил хийж заводоор гүйлдэж явсан цаг. Хамжлагат ёсны үед хүүхдээр хийлгэх юм юу эс мундах билээ.

	Тэр үед л өвсөн хавхгийн тухай ийм нэг яриа гарчээ.

	Болсон хэрэг явдлыг ийнхүү өгүүлдэг байж билээ.

	Турчаниновын өв залгамжлагчид хөрөнгөө барж хоосроод заводынхоо хагасыг Саломирсков гэгч эзэнд худалдсанаас хойш тэдний хооронд учрыг нь олж шийдэхэд төвөгтэй хэрэг зарга болсон юм.

	Турчаниновын үр сад худалдсан заводынхоо орлогыг хуучин янзаараа бүгдийг авна гэхэд, Соломирсков эзэн:

	— Би жинхэнэ эзэн нь болохоор бүх орлого минийх байх ёстой. Харин би хэдийг өгвөл, тэр л та нарын хувь болно гэдэг ажээ.

	Ийнхүү маргалдаж маргалдаж, ерөнхий захирагч хөлсөлж, ажиллуулахаар ярьж тохирчээ. Чаддагийнхаа хэрээр аж ахуй эрхэлж, хэнд хэчнээн мөнгө оногдохыг зохих ёсоор нь өгч л байвал бидэнд болох нь тэр гэлцэв.

	Энэ нь ч тэдэнд санаа амар бодогджээ. Үнэнийг хэлэхэд Турчаниновын үе залгамжлагчид заводын ажил гэдгийг хэзээний мэддэггүй, шинэ эзэн ч мулгуу эр ажээ. Хааных ч гэл үү, вангийн ч гэл үү бутач хүү юм гэнэ билээ гэж ярилцдаг сан. Тэгээд ч түүнд завод худалдаж авч өгч, гавьяа шагнал хүртээжээ.

	Цагаан өмд жадайтал татаж өмсөөд, саарал морины сүүл малгайдаа хатгаж явдаг байсан юм гэдэг

	Ийм хувцастай цэмцгэр явдаг хүн төмөр давтах цех, ширээх газраар яаж ч орох вэ дээ! Ширэм хайлдаг зууханд ч бүр ойртох арга байхгүй. Гэвч шинэ эзэн ажлаас хөндий байлаа гээд уйдаж суусангүй, азаргыг урт цулбуураас барьж өөрийгөө тойруулан хөөж зугаа гаргах ажил хийе гэж боджээ.

	Турчаниновынхныг нэг хүүхэн тэр үед толгойлж байжээ. Уулын чинээ алт авчирч овоолсон ч тоос тортог ч үлдээхгүй тийм дэнэмгий хүүхэн билээ. Саломирсков эзнийг ийнхүү адуутай ноцолдож зугаа гаргаж байхыг тэр хүүхэн харж: «Би түүнээс юугаар дутах юм бэ? Илүү чадна» гэж боджээ.

	Тэгээд Щербаковт адуун завод байгуулж, зугаатай ажил хийх болжээ.

	Тэдний хэсэгт ерөнхий захирагч гэж харь орны нэг хүн байсан бөгөөд түүнийг яагаад ч юм бэ, дэргэд нь пан гэж нэрлэдэг байв.

	Энэ захирагч эхлээд эздийг зусардаж биедээ татаж авчээ. Худалдахыг нь худалдаж, барьцаанд өгөхийг нь өгч, заводын дэргэдээс хүдэр ухуулж, нүүрсийг бараг л гудамжинд шатаалгах болсныг ажвал мөнгө их л олж байх шиг ажээ. Мөнгө л их олж байвал эздэд хэрэгтэй болохоор тэд:

	— Дөнгөж эхэлж хийж байгаа юм аргагүй дээ. Цаашдаа засарна биз гэж санаагаа хуурч байлаа

	Захирагч, ийнхүү эзэд ноёд өөрт нь итгэж байгааг мэдээд чадах чинээгээрээ хийцэлж дөнгөжээ. Тэр гөлөг заводыг өрөнд унагаж, ажилчдын амь зуулгыг баллаж хаяад, малгайгаа хэлтгий тавьж:

	— За баяртай даа. Адуу малыг чинь сонирхож хараад, байж л баймаар юм санж. Гэвч надад зав алга. Эзэмшлийн газар хоёрыг худалдаж авлаа. Аж ахуйгаа дээш татах хэрэгтэй байна гэж хэлчхээд нуруугаа үүрээд яваад өгчээ.

	Үүнээс болоод хоёр эзэн зодолдох дөхөж, бие биеийг буруут болгож, яагаад ч тохирч чадсангүй, цаазын газарт заалджээ. Тэгээд тус тусдаа аж ахуйгаа эрхлэн явуулах гэж тэнэглэж, тус бүрдээ захирагчтай болж, бас доохнуур албаны хүмүүсийг хүртэл тус тусдаа тавьжээ. Нэг нь тэг гэхэд нөгөө нь үгүй гэж өөр өөрийн санаснаар зүтгэх болжээ. Ажилчдыг бас чиний миний гэж самгардуулж байгаад сүүлд нь хуваагаад авчээ. Ийнхүү нэг хэсэг нь Турчаниновын мэдэлд, нөгөө хэсэг нь Саломирсковын мэдэлд очиж будилаантай юм болжээ. Газрын баялаг дээр очихоор бүр ч замбараагаа алдсан ажээ.

	Хоёр эзний хэнд ч олж ашиглая гэсэн санаа огтгүй, гагцхүү олж мэдсэнээ нэг нэгэндээ үзүүлэхгүй байх сан гэж мэрийх болжээ.

	«Шүүхээс миний мэдэлд өгсөн цагт л авч ашиглана даа» гэж дор бүрдээ боддог ажээ.

	Саломирсков эзний хэсэгт тэр үед Санко Масличко гэгч хүн ерөнхий мастер байсан юм. Ажилдаа овоо, юухныг л бол хэзээний шиншлээд мэдчихсэн байдаг, зальтай гайхал билээ. Турчаниновын хэсэгт нүдэн Яшка гэгч ерөнхий мастер байжээ.

	Нүдэн Яшка энэ ажлыг яагаад ч хийж чадахгүй хүн. Бас л багаасаа алт, хүдрийн хавьд чийрлэж байжээ. Мөн ч хөгтэй амьтан байж билээ.

	Бух шиг аргил, царай зүс нь зориуд бодож олсон юм уу гэмээр ажээ. Энд тэнд хэсэг хэсэг цагаан үс ургасан манжин шиг улаан нүүртэй толгой нь энд тэндээ шохой түрхсэн юм шиг армаг тармаг цагаан үстэй болохоор хонгор Яшка гэж хочилжээ.

	Хүнээр овоо юм бол энэ зэрэг ч гайгүй гэх сэн. Огт өө сэвгүй цэвэрхэн хүн хаана байх вэ. Гэтэл Яшка "Би албаны хүн, чи юу юм бэ?" гэж ажилчдын өмнө омог бардам зан гаргадаг болохоор хүмүүс түүнд дургүй ажээ.

	— Та нар намайг мэхэлж чадахгүй. Та нарын алив заль мэхийг би хаанаас ч олоод харчихна шүү! гэж уурхайн ажилчдад сайрхана.

	Угийн харалган хүн ийнхүү биеэ магтан сайрхах нь хөгтэй юм. Юм бичих хэрэг гарахад бэхэндээ хошуугаа дүрчих шахна. Биеэ магтдаг болохоор нь уурхайн ажилчид түүнд Нүдэн гэж хоч өгсөн юм.

	— Манай Нүдэн Яшка чинь, малгай бээлий хоёрыг ялгаж харахаар барахгүй, сөөм газар нэвт үздэг хүн гэж тоглоом хийдэг байжээ.

	Хэн нэг нь энэ үгийг эзэн авгайн сонорт хүргэв. Эзэн авгай ойворгон хөнгөмсөг тул:

	— Хаа тийм хүн гарав? гэж яаруу асуув.

	— Нэг заводод хэмжүүрчин хийдэг гэж цаадуул нь хэлжээ. Эзэн авгай Яшкаг дор нь дуудуулж ирээд:

	— Чи үнэхээр сөөм газар нэвт үздэг хүн үү? гэж асуусанд, Яшка нүд муугаа нууж:

	— Сайн тонгойж харвал ямар ч чулууг би танина гэжээ. Эзэн авгай ихэд баярлан:

	— Ийм хүн л надад хэрэгтэй. Чи миний мэдлийн хэсэгт ерөнхий мастер хийгээрэй гэжээ.

	Энэ нь ухаан муутай Яшкад их бахдалтай юм болжээ.

	— Хичээж зүтгэе хэмээн Яшка өчив.

	— Хэрэв шинээр юм олбол Саломирсковт дуулгаж болдоггүй юм шүү! гэж эзэн авгай захижээ.

	Яшка мэдээж хэрэг зусардаж:

	— Та санаа зоволтгүй! Санаа зоволтгүй! Миний олсныг Саломирсковын нэг ч гөлөг шиншээд мэдэхгүй! гэжээ.

	Ийнхүү Яшка, Турчаниновынхны хэсэгт ерөнхий мастер болжээ.

	Яшка анхлан жаахан эмээдэг байж. Хуучин уурхайгаас янз бүрийн чулуу шуудайд хийж авчраад, би ийм юм оллоо гэж эзэн авгайд үзүүлдэг байв. Эзэн аанай л:

	— Саломирсковынхан мэдчих вий дээ, хянуур байгаарай. Хэрэг зарга нэг тийш болохоор надад тэр газраа зааж өгөөрэй гэж захижээ.

	Зарга шүүж дуусах өдий ажээ! Яшка яарах хэрэггүйг мэдээд зориг орж, морь унаад заводын мэдлийн нутгаар тэнэхээс өөр ажил хийхээ больжээ. Яаж язардаггүй юм бэ гэмээр таргалж, холын бараа ширтэх мэт нүдээ онийлгон явах болов. Таньдаг уурхайчид нь уулзаад, түүнд салаавч харуулж:

	— Яков Иваныч, таны амрыг эрье! Заводын бүх нутгийг мэдээд авчээ. Аргагүй холыг хардаг хүн юм даа! гэлцэнэ.

	— Энэ чинь амар амжуулах ажил биш шүү. Намайг дэмий юм хийхгүй гэдгийг та нар мэднэ биз дээ! гэж Яшка хэлээд ихэмсэг зантай дээгүүр харж уруулынхаа мэнгийг илж зогсоно.

	Уурхайн ажилчид Яшкагаар тохуу хийж газар зааж өгнө.

	— Чи ер нь Габеевкад очиж үзмээр юм. Эндээс гайгүй, таван мод хэртэй л зайдуу газар даа. Надад өвгөн аав минь хэлдэг байсан юм гэж нэг нь хэлжээ.

	Хустын бэлээр тэмдэг мэдэгдсэн газар бий гэж зарим нь ярина. Ийнхүү хүн бүр санаандаа орсон газрыг ярьж, зааж өгдөг болжээ.

	Яшка бас ч юм мэддэг сүрхий хүний дүр гаргах аж. Газар зааж өгөхийг огт анхаарахгүй мэт байвч хожим нь тэр газраар явж үздэг нь ажилчдад зугаатай ажээ.

	Нэг удаа тийм яриа гарахад нэг уурхайчин:

	— Үнэнийг хэлэхэд, та нар Яков Иванычд шал дэмий юм ярьж байх юм. Түүний, баялаг олж нээх чинь бидний шүлсээ хаяхтай адил шүү дээ. Шаврины бэлэвсэн авгайтай л суувал тэр авгай талийгаач нөхрийнхөө ногоолин авч байсан газрыг заагаад өгнө. Ингээд л манай энд Хээрийн Гумешкээс давуу зэсийн баян уурхай бий болно шүү дээ. Тэр уурхайгаа Яковын уурхай гээд л нэрлэчихнэ биз. Эсвэл Нүдэнгийнх гэж нэрлэх бол уу? Яков Иваныч танд аль нь дээр вэ дээ? гэж ярьжээ.

	Яшка энэ яриаг ойшоогоогүй байдал гаргавч дотроо: «Энэ зөв шүү. Талийгаач Шавриныг ногоолин авдаг газартай байсан гэж ярьдаг юм. Бэлэвсэрч хоцорсон эхнэр нь түүнийг лав мэдэж байгаа байх» гэж бодож байжээ.

	Яшка нас ахисан боловч эхнэр аваагүй ажээ. Хүүхнүүд Яшкад хавьтахгүй тул ямар ч бай нэг бэлэвсэн хүүхэнтэй сууя гэж бодох болж, Шаврихаас салахгүй байв. Тэгээд хурим хийхээр завдан байтал эзэн авгай түүнийг ерөнхий мастер болгожээ. Тэр үеэс хойш, ядуу зүдүү амь зуудаг бэлэвсэн хүүхэнтэй суух нь гутамшиг мэт санагдаж, Шаврихын суудаг гудамж руу зүглэхийг больжээ. Хоёр жил гаруй тэднийд ороогүй хэр нь одоо л санав бололтой. Намайг хар л даа! Зүгээр ч үгүй ерөнхий мастер болсон шүү гэх шиг морьтой хөндөлдүүлж иржээ.

	Шаврины бэлэвсэн эхнэрийн охин Устя биед хүрч эрд очих нас болжээ. Яшка сохор ч гэсэн тэр охиныг олж хараад эргүүлдэж эхлэв. Хэрэг явдал яасхийж эргэж байгааг эх нь мэдэвч дургүйцсэнгүй харин ч:

	— Устя минь их азтай охин юм! Би, Яков Иванычийн ивээлд санаа амар аж төрөх боллоо. Одоо хэн ч намайг зовоохгүй дээ. Явган явдгаа бүр мартаж, мориор саатдаг дарга болж шүү! гэж баярлаж байв.

	Шаврихад өөрийн нь санасан санаа байжээ. Талийгаач болсон нөхөр нь биеэ даасан, эрс шийдэмгий хүн, энэ зангаасаа болоод амиа алдсан гэж хэлэлцдэг. Ногоолиноор ур дарх хийдэг хүн байжээ. Заводын дэргэд чулуу авдаг нууц газартай байсан гэсэн яриа гарч эзний туршуулууд сэмхэн тагнах болжээ. Нэг удаа Шаврин баригдах шахаж, заль гарган намагт хэвтэж байж баригдалгүй өнгөрч гарсан боловч түүнээс болж өвчин олсон ажээ. Шавриныг нас бармагц:

	— Ногоолин авч байсан газрыг нь зааж өг! гэж эхнэрийг нь хавчиж эхлэв.

	Шавриха угийн номхон, төлөв зантай хүүхэн нөхрийнхөө ажил төрлийг мэддэггүй байсан тул юугаа хэлэх бил ээ? Мэдэхгүй гэж үнэнээ тоочивч элдэв хоёроор нь дуудаж:

	— Хэлж өг чи! гэж улмаар давшилжээ.

	Айлган сүрдүүлж, аргадаж, орон шоронд хүртэл хийж, зодож жанчиж зовоосон ажээ. Шавриха арай гэж амьд мэнд мултарчээ. Тэр үеэс хойш эздийн нүд чих болсон дарга нараас учир зүггүй айдаг болсон юм.

	Тэр бэлэвсэн эхнэрийн охин Устя эх эцэг хоёрынхоо хэнийг нь ч дуурайсангүй.

	Өглөөнөөс шөнө дүл болтол ажил хийж, уранхай муу хувцастай ч үргэлж дуу дуулж явна. Заводод түүнээс хөгжилтэй хүнгүй, зугаалга найран дээр хамгийн түрүүнд дуу дуулж хөгжөөнө. Иймд Гургалдай Устя гэж нэр өгчээ. Устя шиг бүжиглэх хүн ховорхон. Тоглож наргихдаа сүрхий авч цааш нь огт хэтрүүлдэггүй, биеэ хатуу барьдаг охин байв. Нэг үгээр хэлэхэд анхилуун сайхан цэцэг цэнгэлийн охь манлай билээ. Ядуу зүдүү амьдралтай тэр охиныд эр нь болъё гэсэн залуус цуглах болжээ. Нэг өдөр хонгор морин дээр хөндөлссөн сухай шиг улаан залуу давхиж иржээ. Тэр нь Хожгор хочтой Нүдэн Яшка ажээ! Чамайг би амьтны элэг доог болгож хоосон буцаая даа гэж Устенька боджээ. Гэвч Яшка үүнийг мэдэхгүй ажээ. Нүүр лүү нь нулимахад, нүдээ арчаад хан тэнгэрийн рашаан гэлээ гэх шиг амьтан билээ.

	Устюха гуньж цөхөрсөнгүй юм.

	«Гайгүй, чамайг би дахиад манай руу зүглэхгүй болтол чинь чадъя» гэж боджээ.

	Яшкагийн ирэх өдрийг урьдаас мэдэж эхийгээ юманд явуулаад найз хүүхнүүдээ гэрт дүүрэн цуглуулж, үүдэндээ дээсэн урхи зэхчхээд хүлээж байлаа. Яшкаг босго алхмагц дээсээ таттал Яшка шалан дээр хамраараа хатган таварцаглаж сав суулга хангинуулав. Найз хүүхнүүд нь түүнийг шоолж гэр дүүрэн хөхрөлдөхөд Яшка огт зовсон шинжгүй босож:

	— Хүүхнүүд минь, өршөөгөөрэй! Та нарынхаа тоглож байсныг би мэдсэнгүй. Алсыг харж дасчхаад хөл дороо юу байгааг ажигласангүй гэжээ.

	Ийм хүнийг чинь яах вэ?

	Яшкаг бас нэг ирэхэд Устенька мориных нь тохом дор зангуу хийж орхижээ. Буруу зөвгүй номхон морь өргөс хатгахаар догшрон туйлж, Яшкаг айлын хашаа руу толгойгоор нь унагажээ.

	— Устенька, чи яаж энэ Яшкагаас мултрах хүн бэ? Ичиж зовохоо байсан, тэнэг гэдэг нь тэнцэлгүй амьтан юм. Айлын хашаа цөм цохих шахан унаад огт ажиггүй байх юм гэж үерхдэг охид нь сэтгэл зовнин өгүүлэв.

	Устенька өөрөө ч санаа зовдог болжээ.

	Залуучууд ч тэр охиныг яаж зовлонгоос нь аваръя даа хэмээн сэтгэл зовних болж, хүнгүй газар Яшкаг отож байгаад хайргүй зоджээ. Яшка төдхөн зүгээр болсон боловч ажилчдад ихээхэн төвөг удав.

	Хоёр эзэн хэдийгээр бие биеийг таалдаггүй ч гэсэн иймэрхүү хэрэг гарахад санаа нэгсэж:

	— Албаны хүнийг барьж зодсон хүмүүсийг яаралтай олж барь! гэжээ. Юмыг яаж мэдэх вэ, бидний сэтгэл тавгүй байх болно гэж тэд ийнхүү буруут хүмүүсийг барья гэж үнэн голоосоо хичээх ажээ.

	Хоёр эзний ноход шиншлээд гэм буруутай хүнийг олж чадсангүй. Гэсэн ч дарга нарын юу ч бол гэж хардаж байсан олон хүн зодуурын амт үзсэн билээ. Саломирсковын хэсэгт ажилчдаа бороохойгоор нүдэж, Турчаниновынхан ташуураар гүвшдэг байв. Аль нь илүү амттайг тэд өөрсдөө амсвал зохих билээ.

	Олон хүнийг зодлоо. Нэрийг нь мартаж, нэг бор залуу хоёр талд аль алинд нь зодуулсан юм. Яагаад ч юм, хамгийн гэм буруутай нь байжээ.

	Гэтэл Яшка бүр дээгүүр зантай явах болжээ. Бидний гар хөл болов хэмээн ажилчид Яшкад хилэгнэдэг болж дээ гэж эзэн авгай Яшкаг магтан сайшааж:

	— Чамд ер нь юу хэрэгтэй байна вэ? гэж асуухад, Яшка:

	— Надад гэрлэх хүсэл байна. Таны мэдлийн Шаврины бэлэвсэн эхнэрийн охин Устятай сууя гэж бодож байна гэж самгардсангүй хариу өчив.

	— Тэр болно гэж эзэн авгай зөвшөөрч, Шаврихыг дуудуулав. Шавриха хүрч ирээд

	— Би ч дуртай л байна. Хөгшин, бас тэгээд хожгор юм гэж охин минь голдог юм билээ гэж өчсөнд эзэн авгай уурлан чарлаж:

	— Яасан дураараа эм бэ! Бидний хэнийгээ хэнд богтолж өгөхийг тэр мэдэх хэрэг үү! Маргаашийн дотор ураг болгож ёс гүйцэтгэх хэрэгтэй! гэв.

	Устягийн азаар маргааш нь мацаг барьдаг өдөр таарчээ. Шашны жам ёсоор тэр өдөр ураг ёсолж болдоггүй билээ. Эзэн авгайн эндүү болсон авч, хар лам дуудуулж ирүүлээд:

	— Мацаг өнгөрмөгц тэр хүүхнийг ураг болгож ёс үйлд! Ямар ч уучлалт байж болохгүй! гэжээ.

	Эзэн авгай ингэж тушаагаад, азаргаа уралдуулж, зугаацахаар Щербаковка руу довтолгов.

	Шавриха гэртээ харьж эзэн авгайн зоргоороо загнасныг охиндоо хэлсэнд Устя ажиг ч үгүй:

	— Тэгье дээ гэжээ.

	Дотно үерхдэг хүүхнүүд нь сандчин гүйж ирээд:

	— Хожгорын эхнэр болох үйлтэй байж үү дээ, чи минь гэсэнд

	— Одоо яая гэхэв! Хүүхнүүд хожгор хүнтэй нийлж амь зуудаг шүү дээ гэж Устя хариулав.

	Юу болчих нь энэ вэ! гэж үерхдэг хүүхнүүд нь гайхаж, гэр гэртээ харьжээ. Тэгтэл ч Яшка давхиад иржээ. Устя түүнийг найрсгаар угтаж авахад Яшка баярлаж:

	— Энэ хүүхэн заяаныхаа ханийг таньж мэдэв бололтой. Одоо ч ногоолин авдаг газар минийх боллоо доо гэж бодтол, Устюха тосон авч:

	— Эцгийнхээ ногоолин авч байсан газрыг мэдэх үү гэж улс надаас асуух л юм. Би тэдэнд хэлж өгдөггүй гэж ярьжээ. Яшка толгой дохин байж:

	— Тэр чинь зөв зөв! Хэнд ч бүү хэл! Надад л зааж өгөөрэй гэв.

	— Аль эрт чамдаа хэлье гэж бодсон боловч надтай суухаа больчих вий гэж айгаад чадаагүй юм. Чамайг надтай суухаа больчихвол улс амьтан намайг л дооглоно шүү дээ.

	— Би чамаас хэзээ ч урвахгүй! Эзэн авгай тэгж зарлиг болсон. Эзний тушаалыг даварч болох уу даа? хэмээн Яшка буян амлах шахам андгай өгчээ.

	Устенька, жаалхан аргаа барж сууснаа:

	— Яков Иваныч минь, энэ аюултай шүү! Чамд муу болох вий дээ гэсэнд Яшка:

	—      Би хэнээс ч айхгүй. Тэр газраа надад зааж өг! гэж ам бардан хэлэв.

	— Тэр баялгийг нээж олох газрыг хэн ч мэдэхгүй юм. Хэзээ, хаана очиж дуу чимээ сонсож болохыг би чамд хэлж өгч чадна гэж Устенькаг хэлэхэд Яшка:

	— Юун дуу чимээ вэ? гэж асуув.

	—      Баялаг зааж өгөх дуу чимээг гэж Устенька хариулаад, цааш нь ингэж өгүүлжээ:

	— Климинскийн уурхайн ойролцоо, урьд идүүлээд бөхийчихсөн содон тэмдэгтэй нэг хус мод байдаг гэж талийгаач аав минь надад ярьсан юм. Тэр хусны зөвхөн гурван мөчир нь эрүүл үлдэж, нумд онилсон сум адил харагддаг.

	Энэ хус модны дор ногоо шүүс татах цагт шөнө очиж зогс. Гартаа, бие угаадаг хусны мөчир шавшуур барьж тэр хусны ёроолд хөдлөлгүй, эргэж харалгүй зогс. Тэгэхэд чамд бүсгүй хүний дуу аялах сонсогдоно. Хэн гэгч ямар хэргээр явааг тэр бүсгүй чамаас асууна. Чамайг хэрэг зорилго хэлмэгц чам руу элс чулуу хийсэж ирэх вий.

	— Чамд аль нь хэрэгтэй вэ? гэж тэр бүсгүй асууна. Чи тэмтэрч үзээд, хэрэгтэй чулуугаа таньж:

	— Энэ мөн байна гэж бушуухан хашхираарай. Тэр чулууг хаанаас олж авахыг бүсгүй чамд зааж өгнө. Зааж өгсөн газарт нь ирж өвснөөс татахад доош орох хавхаг нээгдэнэ. Алттай элс, хүдэр хэчнээн л хэрэгтэй бол тэндээс аваарай. Тэргээр ч зөөсөн болно шүү. Хусны дэргэд явган явж очоорой. Морьтой очвол юу ч дуулахгүй шүү. Хусны мөчрийг гараасаа бүү салга! Чулуу яаж ч хүчтэй цохино, хашхиралгүй тэсээрэй!

	Яшка энэ яриаг сонсож аваад, тэрхүү тэмдэгт хусыг эрэхээр тэр өдөртөө явжээ. Хусыг амархан ч олж, содон тэмдэг бүгд нь яг тохирч байв.

	Тэр оройгоо Яшка, хусны мөчир шавшуураа шуудайд нууж хийгээд тэмдэгт газар луугаа явжээ.

	Зун цагт ч гэсэн харанхуй шөнө ой дотор цор ганцаар байхад гал түлэхгүй бол уйтгартай байдаг. Гэвч Яшка үүнийг ч огт санаанд орсонгүй, харин тэр баялгаас ямар ашиг олохоо урьдаас тооцоолон бодож, хусны мөчир шавшуураа бариад, ургаа хожуул шиг огт хөдлөхгүй зогсож байв.

	Шөнө дүл болсон хойно бүсгүй хүн дуу аялах сонстов. «Хонгор хайртын минь алагхан нүд» гэж огт мэдэхгүй дууг намуухан аялах нь дэргэд нь юм шиг санагджээ.

	— Сайн эр чи хэн бэ? Ямар хэргээр явна вэ? гэж бүсгүй асуусанд Яшка нэр алдраа хэлж:

	— Би ногоолин эрж явна гэв.

	— Чи эхнэртэй юу, эхнэргүй юу?

	— Би эхнэргүй.

	— Хамаг учир нь энд байгаа юм. Би эхнэртэй хүнд тус хүргэдэггүй гэж бүсгүй хэлээд,

	— Чи чулууны дархан хүн үү, уурхайн ажилчин уу? гэж асуув.

	— Би уурхайн ахлах мастер хүн! гэж Яшка хариулав.

	— Мөн! гэж бүсгүй гайхсан байдалтай хэлээд, — Ямар ч чулуу хамаагүй юу? Аль дуртайгаа шилээд аваарай! гэж бүсгүйг хэлтэл Яшка руу шороо чулуу хийсэж ирэв. Чулуу хүчтэй хийсэж ирж цохиход Яшка муйхар тулдаа хөл дээрээ арай ядан тогтож, чулууны сайн мууг ялгах чөлөөгүй зогсоно. Яшка шиг хүн харанхуй шөнө чулуу барьж үзээд яаж таних билээ. Нэг хавтгай чулуу бусдаасаа үлэмж хүчтэй цохисонд Яшка түүнийг шүүрч аваад

	— Энэ мөн! Биеэрээ байна! гэж эв хавгүй хашхирчээ.

	— За, маргааш яг өдийд Карась ууланд гараарай. Юу хийхийг тэнд ирсэн хойно чинь хэлж өгье гэж бүсгүй хэлээд, хүлээх газрыг зааж өгчээ. Тэгээд бүсгүйн дуу замхарчээ.

	Яшка тэнд нэлээд улаан зогсож байгаад чулуу тэмтчин түүж шуудайгаа дүүргэж аваад гэгээ орохоор гэрээдээ чирээд явжээ. Бараг тэн хагасыг нь шуудайныхаа цоорхойгоор зам дагуу гээж хаялсаар арайхийж чирч харив. Яшка, чулуу гээгдсэнийг ч мэдсэнгүй:

	— Бүр чигжирч орхисныг нь хараач! гэж байв.

	Яшка гэртээ ирж чулуугаа гаргаж үзэхэд төмрийн хүдэр, жирийн сайр чулуу, бас ногоолин ч байжээ. Хамгийн түрүүнд шүүрч авч өвөртөлсөн хавтгай чулуу нь зүгээр ч ногоолин биш, дээд зэргийн дуураймал ногоолин байжээ.

	Яшка баярласандаа энд тэндээ шалбарч нөжирснийг ч мартаж орхижээ.

	«Бүтэхээ больчих вий дээ! Тэр бүсгүй яагаад эхнэртэй юу, үгүй юу гэж надаас асуугаад байв аа? Миний гэрлэх гэж байгаа ер нь зөв үү?» гэж Яшка боджээ.

	Гэгээтэй байхад очих газраа үзэж авах хэрэгтэй байсан тул Яшкад энэ тэрийг бодох зав байсангүй. Карась уул ч тийм ойр газар биш билээ. Шуудайтай чулуугаа нууж, хоол ундаа идэж уугаад, бас буцаад явжээ. Хойноосоо хүн дагаж яваа гэж Яшка огт бодохгүй ажээ.

	Өглөөгүүр түүнийг шуудайтай чулуутайгаа орооцолдож байхыг Саломирсковын долдой зарц нарын нэг нь харчхаад зам дээрээс хаясан чулуунаас нь хэдийг олж авчээ. Ноход шиг бие биеэ хэмлэж сурсан амьтан хойно доо. Тэр дор нь чулууг эзэндээ авчирч үзүүлээд,

	— Турчаниновын ахлах мастер хотын гудамжаар ийм чулуу цувруулж хаялаад явж байхад манай ахлах мастер юу харж байдаг хүн бэ? гэж хэлэв.

	Эзэн энэ үгийг сонсоод, азарганаасаа илүү хөл дээрээ цоройж, ахлах мастер Санко Масличкогийн ам руу тэр ногоолиныг гудраад:

	— Үүнийг мэр чи! гэв.

	Санко сандарч мэгдэн:

	— Хичээж зүтгэе гэв.

	— Чамд гурав хоногийн хугацаа өгье! Турчаниновынхан ийм чулуу хаанаас олсныг мэдэж ирэхгүй бол бороохойн дороос амьд босохгүй гэж мэдээрэй! гэв.

	Масличко шар хөдөлж, юуны урьд Яшкаг ул мөр үлдээж үү гэж үзэхээр хотын зам руу явахдаа,

	— Яшкаг хаашаа явахыг харж байгаарай гэж цаадуулдаа захижээ.

	Зам дээрээс юу ч олж үзсэнгүй, буцаж ирэхэд цаадуул нь Яшка хаашаа явсныг хэлэв. Масличко түүний хойноос гүйцэж очоод харуулдаж байхад, Яшка харалган болохоор огт ажиглахгүй ажээ.

	Яшка хусны мөчир шавшуураа шуудайд хийж аваад үдэш Карась уул руу алхав. Масличко хойноос нь сэмхэн дагажээ.

	Яшка явсаар том чулууны дэргэд очиж, шуудайнаасаа нэг юм гаргаж нүүрээ хаацайлан бариад хөдлөлгүй зогсов. Масличко ойрхон очиж нуугдаад харжээ.

	Шөнө дүл болохын алдад Яшкагийн дэргэд өвсөн дээгүүр галт хорхой ирж цугласаар хавхаг хэлбэртэй гэрэл цацарч байх бөгөөд голдоо сэнжтэй ажээ.

	Яшка сэнж дээрээс нь бариад өргөн завдтал:

	— Сайн эр, чи юунд бие шавхуурддаг хусны салмай барьж зогсоно вэ? гэж нөгөө бүсгүй асуулаа.

	Яшка юу гэж хариулахаа бодож амжсангүй:

	— Гэргий болох хүүхэн минь ингэж зааж өгсөн юм гэчхэв. Бүсгүй уурлаж байх мэт:

	— Тийм бол чи яах гэж над дээр ирэв! Би эхнэртэй хүнд тус хүргэдэггүй гэж чамд хэлсэн шүү дээ. Хүргэн болох гэж байгаа хүнд бүр ч ярихгүй шүү! гэв.

	Яшка тэрхэн дороо аргацааж гарахыг оролдож:

	— Та битгий аягүйц! Болгоож хайрла! Өөрийн мэдэлгүй би чинь яах билээ! Эзэн авгай ингэж тушаасан билээ. Харин би тэр хүүхнээс яаж холдъё доо л гэж бодоод байгаа юм гэжээ.

	— За тэгвэл урдаар тэр хүүхнээсээ холдож байж над дээр ир! Дахиж энд буцаж ирсний хэрэггүй. Хээрийн завод руу явсан зам дээр очоорой. Григорьевын уурхайг чи мэдэх үү? Тэнд очиж анх очиж зогссон хус шиг тэмдэгтэй хусыг эрж олоорой. Тэр хусны ёроолд өвсөн хавхаг бий. Өвснөөс татаж онгойлгож ороод юу л байсныг цөмийг нь аваарай гэж хэлжээ.

	Ингэж хэлээд тэр бүсгүй дахиж дуугарсангүй. Яшка хэсэг зогсож гэгээ оруулаад гэр лүүгээ гүйжээ. Гэгээ орохоор тэр орчныг сайн ажиглаж авъя гэж Масличко бодоод хоцорчээ.

	Яшка гэртээ гүйж ирж шуудайтай чулуугаа аваад эзэн авгайд учир явдлыг тоочин яриад авчирсан чулуугаа гаргаж үзүүлэв. Эзэн авгай учир явдлыг мэдэж:

	— Эхнэр авна гэж надад дахиж бүү дурс! Дэмий юм бодохын оронд эзний ашиг хонжоог эрмэлзвэл зохино! Тэр өөдгүй хүүхнийг миний тушаал ёсоор ураг болгож ёсол гэж захирагч, хар лам хоёрт хэл. Захирагч тэр хүүхэнд харчуулын хамгийн адгийг нь олж өгөг! гэж хашхирав.

	Яшка гэртээ буцаж ирээд, захирагч хар ламд эзэн авгайн тушаасныг хэлчхээд Григорьевын уурхай руу яаран гүйж зааж өгсөн тэмдэгт хусыг шөнө болтол эрээд олсонгүй. Маргааш нь бас л очиж эржээ. Ийнхүү хүдрийн уурхайн хавиар өглөөнөөс орой болтол тэрхүү тэмдэгт хус модыг эрж тэнэдэг болжээ. Зуны сар аль хэдийн өнгөрснийг ч мартаж орхижээ. Улс амьтан өвс хулсаа хадаж, өвлийн цаг ойртож байхад Яшка, тонгойсон хус мод эрсээр хүдрийн уурхайн хавиар гиюүрсээр л байлаа. Тонгойсон байтугай эгцхэн хус мод ч ховор дайралдах ажээ. Нүд муутай болохоороо Яшка махир юм шиг харагдсан хус бүрийн ёроолд шөнө болтол зогсож, ойр хавийнх нь өвс ногоог нэгийг ч үлдээлгүй зулгаавч өвсөн хавхаг нээгдсэнгүй билээ.

	Шуналдаа дийлдэж модны ёроолд зогссоор солио өвчин тусаж бүр тэнэг болжээ. Яшкаг, Саломирсковт газрын баялаг олж худалдав гэж эзэн авгай ташуураар эмчлэх гэж оролдсон боловч бүтэлтэй юм болсонгүй. Ийнхүү Яшка, Григорьевын уурхайн хавьд хус модны ёроолд хөлдөж үхсэн гэж ярьдаг билээ.

	Санко Масличког Карась уулын дэргэд үхсэн хэвтсэнийг олжээ. Дэргэд нь хусан бороохой хэвтжээ. Бороохой хөнгөн ч бядтай гараар цохичихсон бололтой. Магадгүй Масличко тэр өвсөн хавхагт дөхөж очсон байж болох юм. Эсвэл түүнээс болгоомжлох ямар нэг хэрэг гарсан байж ч магадгүй. Юу ч л гэсэн хүнд цохиулчихсан байжээ. Бас ч хүнд цохиулчих юм хийж явсан эр билээ.

	Ийм явдал гарснаас хойш, «Турчаниновынхан манай ахлах мастерыг алаад баялаг нуучихлаа» гэж Саломирсков эзэн гомдол мэдүүлжээ. «Саломирсков миний ахлах мастерыг солиоруулж, баялаг хулгайлсан» гэж Турчаниновынхан гомдол гаргасан билээ. Сүүлдээ хоёр тал тус тусдаа ахлах мастерыг шинээр томилж:

	— Нөгөө тал юм олох вий, сайн харж байгаарай! гэж хоёр эзэн урьд адил захижээ.

	Тэд нь өлөн чонын галбираар өөрийнхийгөө бусдад алдалгүй, бусдынхыг бол амнаас нь булааж авахыг эрмэлзэх болов. Алттай элсийг хэрэггүй хогоор дарж, хоосон элсэнд алт булж, огт хэрэггүй газарт чулуу хаялах болжээ. Самууруулж гэхэд багадахаар ул мөргүй болтол нуужээ.

	Аз нь дайрч баялагтай газар олсон хүнийг дор нь захирагч дээр авчирч:

	— Буцааж булаад мартаж орхи. Эс тэгвэл!.. яахыг мэднэ биз! гэхээс өөр юу ч хэлдэггүй болжээ.

	Ийм явдал урьд өмнө гарч байсан болохоор юу андах бил ээ? Өчүүхэн төдий үг зөрсөн хүнийг алс холын алтны уурхайд гэрээр нь хөөж нүүлгэх буюу, цэрэгт өгч, эсвэл Сибирьд насаар нь цөлдөг болжээ. Үгнээс зөрөөгүй хүнд аяга дарс хийж өгөөд, бас мөнгө зоосоор шагнана. Үүнийг мэдэж цөхөх юм алга.

	Ийнхүү булаад л орхидог болсон ажээ. Заримыг нь бүр дахиад олохооргүй булаад мартчихдаг байжээ.

	Гэвч өвсөн хавхгийн яриа замхарсангүй, байсхийгээд л тийм яриа гардаг байсан билээ.

	Өвс хаддаг тэгшхэн тал газар морин тэрэгтэй хүн ирж өвснөөс татаж хавхаг онгойлгон доош орж ногоолин гаргаж, тэргэнд ачиж бүтээчхээд явахыг жимс түүж явсан, бас бус хүмүүс харжээ... Морин тэрэгтэй хүнийг явмагц өвсөн хавхаг оргүй алга болдог ажээ.

	Чухам хаана билээ гэдгийг хүмүүс одоо ч мэддэггүй юм. Хот ордог замын хажууханд, урьд ногоолин анх олдсон газрын хавьд гэж зарим хүн ярьдаг. Нүдэнгийн хөлдөж үхсэн Григорьевын уурхайн дэргэд бол уу гэж зарим нь хэлнэ. Масличког үхсэн хэвтсэнийг олсон Крась уулын хавьд гэж ч ярих хүн байдаг. Нэг үгээр хэлэхэд учир нь олддоггүй ажээ. Өвс их ургаж, тэр хавхаг хаана байгаа нь мэдэгдэхгүй болоо биз...

	Устенька яасан бэ гэвэл зул сар өнгөрмөгц тэр охиныг нөхөрт гаргасан билээ. Захирагч түүнийг хэнд эхнэр болгож өгье дөө гэж бодол болсонгүй.

	— Тэр бор хархүүгээс буруутай хүн манайд байхгүй. Бүр үгэнд орохоо больсон юм. Хэрэв чулууны сайн дархан биш сэн бол би түүнийг аль эрт цэрэгт өгчих байсан! гэж хэлээд, Яшкагаас болж хоёр талынханд аль алинд нь зодуулсан тэр хүүг хар ламд шууд зааж өгчээ.

	Хар лам нарт мөнгө л олж байвал ялгаа юу байх вэ? Лам, захирагчийн тушаалын дагуу тэр хоёр залууг ураг холбож ёсыг гүйцэтгэхэд Устенька татгалзсангүй, тэр хүүтэй дуртай ханилан суугаад хожмоо ч харамсаж амаа бариагүй билээ. Устя нас хөгширтөл багынхаа заншлыг орхисонгүй. Заводод хаана л дуу хуур болж байна, тэнд Гургалдай Устя заавал очсон байна гэж мэд.

	Нөхөртэйгөө эв түнжин сайтай аж төрж байв. Нөхөр нь чулууны дархан хүн байсан, хөвгүүд нь ч цөм дархан болсон билээ. Одоогийн Сысертийн ногоолины дархан Железко тэр айлын удам угсаа Устенькагийн ач нь ч юм уу, гуч нь ч юм уу болох ажээ.

	Гургалдай Устя, нүдэн Яшка хоёрын тухай сонссон хүн бүгд энэ Железко л өвсөн хавхаг хаана байгааг мэддэг байх гэж боддог учраас,

	— Хаана тийм хавхаг байдаг юм бэ, хэлж өгөөч гэж Железкогоос асуудаг ажээ. Гэвч Железко өвгөн сүрхий хүн учир түүнээс юм мэдэх амаргүй хэрэг билээ.

	Архиар согтоож байж яриулах гэж олон удаа оролдоод чадаагүй ажээ. Железког согтоож унагах, элсэн дээр ус асгахтай адил гэлцдэг сэн. Харин тэднийг согтчихоод, хэлээ зажлан тэнтэр тунтар гэж явахад, Железко огт ажиггүй:

	— Найз та нартаа өвсөн хавхгийн үлгэр ярьж өгөх үү дээ? Эздэд мэдэгдэлгүй, яаж олж хаанаас нь онгойлгохыг зааж өгдөг юм бил үү дээ, байз! гэж тоглоом хийдэг байжээ.

	Устягийн ач хүү ийм л хүн байсан юм даа! Ийм хүнийг юу ч гэж буруут болгох билээ. Заагаад өгчихвөл дор нь ухаж сэндчээд, уурхай байгуулж эхэлнэ. Тэгэхээр Железко ур барих чулуугаа хаанаас авах бил ээ?

	— Өөрсдөө эрж ол доо! гэж хэлээд Железко тэдэнд зааж өгсөнгүй чаджээ.

	Олоход ч амаргүй дээ. Эздийн харгалзагч нарын толгойг хэн нэг ухаантай хүн эргүүлчихсэн бололтой. Иймд ухаан сийлж бодох хэрэгтэй. Өвсөн хавхаг бий нь ч бий. Хүмүүс тэндээс бага багаар ч гэсэн ногоолин олоод байгаа юм.

	Тэр хавиар газрын баялаг хайх хүн үүнийг бодууштай. Миний бодлоор бол Карась ууланд л байгаа болов уу. Карась уул, Карась нуурын хавьд л хайсан нь дээр болов уу даа! Гэвч ямар вэ? Та нар юу гэж боддог вэ дээ?

	 

	1940 он

	 

	 

	 

	 

	 

	 


“П. БАЖОВ : НОГООЛИН ХАЙРЦАГ” номын ОРШИЛ ҮГ

	ОРШИЛ БОЛГОХ НЬ

	Нүдний хараа үл гүйцэм өргөн уудам Орос нутгийн дундуур Уралын нуруу урагш хойшоо хөндөлцөн тогтсон байх бөгөөд энэ бол хөрсөн дороо алт мөнгө, элдэв зүйл эрдэнийн чулуу, зэс, чулуун нүүрс, гантиг, ногоолин бүхий цуунд гарсан, нэг үгээр хэлбэл Оросын хүнд аж үйлдвэр, оросын төмөрлөгийн үйлдвэрийн өлгий болсон газар билээ.

	Уралын уулын үйлдвэрийн уран дархны гэрт, ирээдүйд их зохиолч болох хувьтай Павел Петрович Бажов төржээ. Павел Петровичийн эцэг нь ч, өвөг эцэг нь ч, элэнц эцэг нь ч цөмөөрөө Сысертийн зэс хайлах үйлдвэрт үе дамжин ажилласаар ирсэн байжээ. Ийнхүү Павел Петрович Бажов бага насаа уулын үйлдвэрийн ажилчдын дунд өнгөрүүлж, настан буурлуудын яриа хөөрөөнөөс Уралын уулын ажилчдын зан заншил, ёс суртахуун, нөр их хөдөлмөр, нарийн ухаан, авьяас билгийн тухай ихийг мэдэж, уулынхны үлгэр домгийг бахдан сонссон нь «Ногоолин хайрцаг» хэмээх алдарт зохиолыг бүтээхэд хүргэжээ.

	«Ногоолин хайрцаг» бол Павел Петрович 1936 онд эхлээд 1950 оны шувтарга хүртэл буюу насныхаа эцсийг хүртэл туурвисан зохиол нь юм. Ард түмний бүтээлч хүчин шахагдашгүйг, орос хүмүүсийн ямар ч бэрхшээлийг даван туулдаг хатуу бат ёс суртахууныг уудлан үзүүлсэн энэ зохиол 1939 онд анх хэвлэгдээд 1950 оны сүүлч болтол шинэ шинэ үлгэр, домгоор баяжсаар ирсэн байна.

	Павел Петрович Бажов чухамхүү энэ номоороо алдаршиж, Төрийн шагнал хүртэн, 1944 онд Лениний одонгоор шагнуулжээ.

	«Ногоолин хайрцаг» гэдэг номын ач холбогдол гэвэл оросын ажилчин ангийн уудам сайхан сэтгэл, саруул ухаан, сэтгэлийн тэнхээ, амьдралын аливаа шалгалтыг давах хатан тэвчээрийг яруу тодорхойгоор үзүүлсэнд оршино. Бажовын өгүүлсэн үлгэрүүд нь ажилчин хүний сийрэг бодол, уран гар, юуг ч бүтээх чадвар, аяндаа уран бүтээл болон хувирдаг эгэл хөдөлмөрийг бахдан дуулжээ. «Ногоолин хайрцгийн» гол сэдэв нь уран чадвар, зол жаргал, хүний эрхэм чанар мөн.

	Манай уншигчид П. П. Бажовын эл бүтээлийг уншсанаараа Зөвлөлтийн утга зохиолын нэгэн шилдэг төлөөлөгчийн бүтээлтэй танилцаж, ард олны дунд ам дамжин уламжлагдсаар ирсэн үлгэр домог нь эрхбиш нэгийг өгүүлсэн утга учиртай байдгийг анхааран, түүхэн баримт сэлтийг түшиглэн давхар баяжуулбал гайхамшигтай сайхан зохиол бүтээл болдгийг мэдэж авахын зэрэгцээ газар орон, байгаль орчноо танин мэдэх, арвижуулан хамгаалах, зүй зохистой ашиглаж болдгийн үлгэр жишээг үзэх болно.

	 

	Г. АМАР

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

©rnerviiH 33HniA COHOpT N

Ta maHaii HOMBIH CaHA XaHANS Bprox 60nHo.

TaHb! XaHAMBNAcaH MeHTe:

* X3BNTAC3H HOMBIT UaXVIM X37163pT Opyyax

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






